
Tórshavn, 1. apríl 2008
Viðv. uppskotum til   kunngerð um røktarheim og eldrasambýli
Víst verður til t-post dagf. 6. mars 2008, har uppskot til kunngerð um røktarheim og uppskot til kunngerð um eldrasambýli er sent KSF til hoyringar.

KSF staðfestir, at talan er um somu uppskot, ið vóru til hoyringar á heysti 2007, og sum KSF svaraði í skrivi dagf. 22. november 2007. Síðani tá hevur nýtt landsstýrið tikið við. 

KSF skal í fyrsta umfari vísa til nevnda hoyringsskriv felagsins. 
Leggjast skal tó aftrat, at KSF óttast stórliga, at kunngerðirnar fara at staðfesta og gera verri tað frammanundan sera trupla og ógreiða ábyrgdar- og uppgávubýtið, sum er millum land og kommunur á eldrarøktarøkinum. 
Dømi um hetta er m.a. § 13, stk. 1 síðsta brot í kunngerðini um eldrasambýli, har ásett verður, at kommunur skulu gjalda fyri náttarvakt á eldrasambýlum. Tá ið eldrasambýlini komu í nítiárunum, metti landið seg ikki hava heimild at veita og gjalda fyri náttarvakt. Kommunurnar tóku tá sjálvbodnar um endan sum fyribilsloysn. 

Støðan í dag er ein heilt onnur. Landið setir nú í verk samdøgursrøkt kring alt landið, og einki er longur til hindurs fyri at veita samdøgursrøkt á eldrasambýlum. Landið hevur alla ábyrgdina av eldrarøktini á eldrasambýlum eins væl og røktarheimum, og so leingi tað er støðan, er tað burturvið, at kommunurnar skulu gjalda fyri henda partin av røktarútreiðslum landsins.

KSF mælir tí staðiliga landsstýrismanninum til at strika hetta brotið. 

KSF mælir somuleiðis landsstýrismanninum til – nú nýtt samgonguskeið er byrjað – at seta arbeiðið í gongd saman við kommununum at viðgera skipan og bygnað av eldrarøktarøkinum sum heild í framtíðini, herímillum ábyrgdar- og uppgávubýtið millum land og kommunur. Luturin hjá KSF í hesum skal ikki liggja eftir.

